
INFORME DE LEGALIDADE SOBRE O PROXECTO DE  DECRETO POLO QUE SE 

DETERMINAN OS ÓRGANOS COMPETENTES E OUTRAS MEDIDAS PARA O CONTROL DOS 

RISCOS INHERENTES AOS ACCIDENTES GRAVES NOS QUE INTERVEÑAN SUBSTANCIAS 

PERIGOSAS.  

Esta Secretaría Xeral Técnica de conformidade co artigo 43.2 da Lei 16/2010, de 17 de decembro, 

de organización e funcionamento da Administración xeral e o sector público autonómico de Galicia, 

e logo de examinar o “Proxecto de Decreto   polo que se determinan os órganos competentes e 

outras medidas para o control dos riscos inherentes aos accidentes graves nos que interveñan 

substancias perigosas”, emite o seguinte,  

INFORME 

1. Marco normativo e competencial 

Con data 24 de xullo de 2012, publícase a directiva 2012/18/UE, relativa ao control dos riscos 

inherentes aos accidentes graves nos que interveñan substancias perigosas e pola que se modifica 

e ulteriormente deroga la Directiva 96/82/CE.  Coa publicación desta directiva se pretende, en 

relación aos accidentes graves, reforzar o acceso á información, a participación do público na toma 

de decisións e o acceso á xustiza, así como mellorar as inspeccións das instalacións afectadas 

para garantir a efectiva aplicación e cumprimento das normas de seguridade.  

Esta directiva foi trasposta ao noso ordenamento xurídico a través do  Real Decreto 840/2015, de 

21 de setembro, polo que se aproban medidas de control dos riscos inherentes aos accidentes 

graves nos que interveñan substancias perigosas, que atribúe aos órganos competentes das 

Comunidades Autónomas en diversas materias o exercicio das actuacións tendentes á obtención 

dun alto nivel de protección para as persoas, os bens e o medio ambiente ante accidentes graves, 

mediante a adopción de medidas orientadas tanto a súa prevención como á limitación das súas 

consecuencias.  

A lei 12/2014, de 22 de decembro, de medidas fiscais e administrativas, sinala no artigo 48, 

órganos autonómicos competentes en materia de control de riscos inherentes aos accidentes 

graves nos que interveñan substancias perigosas, que as funcións asignadas ás comunidades 

autónomas polo Real decreto 1254/1999, do 16 de xullo, polo que se aproban medidas de control 

dos riscos inherentes aos accidentes graves nos que interveñan  substancias perigosas, serán 

exercidas, na Comunidade Autónoma de Galicia, polas xefaturas territoriais e a dirección xeral con 

competencias en materia de industria, pola dirección xeral competente en materia de emerxencias 

e interior e pola secretaría xeral con competencias en materia de calidade e avaliación ambiental. 

2. Necesidade e oportunidade 

A lei 12/2014, de 22 de decembro, de medidas fiscais e administrativas, sinala no artigo 48, aos 

Órganos autonómicos competentes en materia de control de riscos inherentes dos accidentes 

graves nos que interveñan substancias perigosas, segundo as funcións asignadas ás comunidades 

autónomas polo Real decreto 1254/1999, do 16 de xullo, polo que se aproban medidas de control 

dos riscos inherentes aos accidentes graves nos que interveñan  substancias perigosas, serán 

exercidas, na Comunidade Autónoma de Galicia, polas xefaturas territoriais e a dirección xeral con 

competencias en materia de industria, pola dirección xeral competente en materia de emerxencias 

e interior e pola secretaría xeral con competencias en materia de calidade e avaliación ambiental. 

 Polo tanto, resulta necesario elaborar un novo decreto que substitúa ao Decreto 277/2000, no que 

se designaban os órganos autonómicos competentes en materia de control dos riscos inherentes 

ós accidentes graves nos que interveñan substancias perigosas, para adaptalo a nova situación 

legal (Real decreto 840/2015,  do 21 de setembro e a Lei 12/2014, do 22 de decembro) 

3. Estrutura e contido 

Este proxecto de decreto consta de 19 artigos estruturados en  7 capítulos e 3 disposicións finais. 

O capítulo I recolle as disposicións xerais tales como o obxecto, ámbito de aplicación e órganos 

competentes para o exercicio das competencias reguladas nesta norma. O capítulo II adícase ás 

competencias da Administración Autonómica. O capítulo III trata sobre as competencias das 

entidades locais. O capítulo IV aborda as obrigas dos/as industriais, o capítulo V adícase á 

regulación das inspeccións e o capítulo VII é o relativo ás actuacións en caso de accidente grave. 

Pola súa banda  a disposición adicional prevé a posibilidade de desenvolvemento normativo,  a 

disposición derrogatoria recolle una derrogación expresa do Decreto 277/2000, de 9 de novembro 

así como unha derrogación tácita, e a disposición final fixa  a entrada en vigor da norma.  

4. Tramitación 

Polo que respecta á instrución na elaboración do proxecto normativo, esta acomodouse ao 

procedemento legal e ás prescricións contidas nos artigos 40 a 44 da Lei 16/2010, do 17 de 

decembro, de organización e funcionamento da Administración xeral e do sector público 

autonómico de Galicia.  

Con respecto aos trámites previos de información pública e audiencia establecidos no artigo 133 da 

Lei 39/2015, do 1 de outubro, do procedemento administrativo común das administracións públicas, 

non se consideran necesarios por canto o citado artigo exime do trámite de consulta pública cando 

se trate de proxectos normativos que non teñan un impacto significativo na actividade económica. 

Consta o acordo previo de inicio do procedemento de elaboración da dita disposición asinado polas 

persoas titulares das Consellerías con competencia da Vicepresidencia e Consellería de 

Presidencia, Administracións Públicas e Xustiza e das Consellerías de Medio Ambiente e 

Ordenación do Territorio e de Economía, Emprego e Industria (art. 38.3 da Lei 16/2010, do 17 de 

decembro). 

Así mesmo, consta designación das consellerías participantes e de consellería tramitadora do 

proxecto normativo asinado polo Vicepresidente e  Conselleiro de Presidencia, Administracións 

Públicas e Xustiza (artigo 38.3 da Lei  16/2010, do 17 de decembro) 

Así, o centro directivo impulsor remitiu ao Servizo Técnico Xurídico o borrador da disposición 

acompañado dos seguintes documentos: 

- Unha memoria explicativa (artigo 41.2. a  da Lei 16/2010, do 17 de decembro).  

- Unha memoria económica (artigo 41.2.b da Lei 16/2010, do 17 de decembro). 

- Unha táboa de vixencias (artigo 41.2.d da Lei 16/2010, do 17 de decembro). 

- Unha memoria sobre a non necesidade da consulta pública previa. (artigo 133 da Lei  

39/2015, do 1 de outubro.  

Unha vez recibida a documentación e logo do seu estudo, o Servizo Técnico-Xurídico da 

Subdirección Xeral de Réxime Xurídico, elaborou o preceptivo informe  (artigos 41.2 c) da Lei 

16/2010, do 17 de decembro).  

Seguidamente, o Servizo Técnico-Xurídico obtivo a aprobación inicial do anteproxecto como 

proxecto polas persoas titulares da Vicepresidencia e Consellería de Presidencia, Administracións 

Públicas e Xustiza,  Consellerías de Medio Ambiente e Ordenación do Territorio e Consellería de  

Economía, Emprego e Industria.  

Unha vez aprobada inicialmente a disposición como proxecto, esta publicouse na páxina web da 

Consellería, na relación dos procedementos de elaboración de disposicións administrativas de 

carácter xeral que están en curso, indicando o seu obxecto e estado de tramitación, así como a 

posibilidade que teñen as persoas de remitir suxestións e a forma de facelo (artigo 9 da Lei 1/2016, 

do 18 de xaneiro, de transparencia e bo goberno e artigo 41.4 da Lei 16/2010, do 17 de decembro). 

 

Posteriormente o Servizo Técnico-Xurídico solicitou os informes dos órganos e unidades 

administrativas que debían pronunciarse sobre o texto do proxecto.   

 

Así mesmo  o órgano tramitador, o Servizo Técnico Xurídico, someteu o proxecto á audiencia da 

Presidencia e do resto de Consellerías da Xunta de Galicia así como á Federación Galega de 

Municipios e Provincias (FEGAMP).  

Consta no expediente o informe da Dirección Xeral de Emerxencias e Interior sobre as alegacións 

formuladas durante os trámites de  audiencia e exposición pública, téndose presentado alegacións 

polas seguintes entidades: secretaría xeral técnica da Consellería e Economía, Emprego e 

Industria;  Dirección Xeral de Enerxía e Minas, o Instituto Tecnolóxico para o control do medio 

mariño de Galicia ( INTECMAR) e a Secretaria Xeral Técnica da Consellería de Medio Ambiente e 

Ordenación do territorio. 

 

Á vistas das alegacións do INTECMAR, nas que se indica que á Consellería do Mar lle corresponde 

desenvolver a coordinación das competencias nas materias de salvamento marítimo e loita contra a 

contaminación, a elaboración do plan de continxencias por contaminación mariña accidental e a 

planificación de actividades de  prevención desta e solicitan incluír  no proxecto de decreto as 

competencias que nesta materia lle corresponden á Consellería competente en materia de loita 

contra a contaminación do medio mariño, modificase o texto do proxecto de decreto  para incluír á 

Consellería do Mar entre as consellerías propoñentes e para regular as súas competencias na 

materia obxecto do presente proxecto normativo.  

 

Resultou preciso solicitar informe económico-financeiro da Dirección Xeral de Planificación e 

Orzamentos e un informe sobre as cuestións de legalidade e técnica normativa da Asesoría 

Xurídica. 

Ao tratarse dunha disposición administrativa de carácter xeral que puidera ter repercusións en 

cuestións de xénero ao abeiro do Decreto lexislativo 2/2015, do 12 de febreiro, polo que se aproba 

o texto refundido das disposicións legais da Comunidade Autónoma de Galicia en materia de 

igualdade e  do artigo 42.2 da Lei 16/2010, do 17 de decembro, resultou preciso requirir informe 

sobre o seu impacto de xénero.  

Ao tratarse dunha disposición que regula órganos así como métodos de traballo , ao abeiro do 

artigo 42.7 da Lei 16/2010, do 17 de decembro resultou preciso solicitar informe á Dirección Xeral 

de Avaliación e Reforma Administrativa. 

O 30 de xullo de 2018 a Secretaría Xeral de Igualdade emitiu o preceptivo informe  sobre o 

proxecto de decreto. 

Con data 6 de agosto de 2018 a  Dirección Xeral de Avaliación e Reforma Administrativa  emitiu 

informe favorable sobre o proxecto de decreto. 

O 24 de setembro de 2018 a Dirección Xeral de Planificación e Orzamentos emitiu informe 

favorable . 

Finalmente, o 28 de novembro de 2018 a Asesoría Xurídica emitiu o correspondente informe no 

que realiza unha serie de observacións, tanto de técnica normativa como respecto ao contido do 

articulado e no que se sinala, respecto a tramitación do proxecto, que se bota en falta a apertura 

dun trámite de audiencia ao sector dos industriais afectado.  

Co fin de adecuarse ao informe da Asesoría Xurídica, procedeuse a abrir un trámite de audiencia 

ao sector dos industriais afectado, dándoselle un prazo de 15 días para efectuar alegacións, non 

recibíndose ningunha alegación dentro do dito prazo.  

Así mesmo, dende a Dirección Xeral de Emerxencias e Interior remítese a seguinte 

documentación:  

- Certificado de non terse recibido alegacións no trámite de audiencia ao sector industrial 

- Certificado da Comisión Galega de Protección Civil 

- Memoria xustificativa adaptada 

- Memoria xustificativa sobre os informes da Secretaria Xeral de Igualdade e da Dirección Xeral de 

Avaliación e reforma Administrativa 

- Memoria de adaptación do texto do proxecto de decreto ao informe da Asesoría Xurídica 

- Texto do proxecto de decreto adaptado ao informe da Asesoría Xurídica. 

4. Legalidade 

 

En cumprimento do disposto no artigo 12 da Lei 3/2014, do 24 de abril, do Consello Consultivo de 

Galicia e de conformidade co artigo 43.2 da Lei 16/2010, do 17 de decembro, de organización e 

funcionamento da Administración xeral e do sector público autonómico de Galicia, o proxecto 

someterase a ditame do Consello Consultivo de Galicia previo á súa aprobación definitiva pola 

persoa titular da Vicepresidencia e Consellería de Presidencia, Administracións Públicas e Xustiza. 

Seguidamente, o proxecto someterase á Comisión de Secretarios Xerais previa á súa aprobación 

polo Consello da Xunta de Galicia, de conformidade co dito artigo 43 da Lei 16/2010, do 17 de 

decembro. 

De acordo co indicado considérase que este proxecto de decreto reúne as condicións esenciais 

para a súa aplicación e efectividade polo que se emite a seguinte  

 

A persoa titular da Secretaria Xeral Técnica, logo de ver a proposta do subdirector xeral de Réxime 

Xurídico, da Vicepresidencia e Consellería Presidencia, Administracións Públicas e Xustiza, 

considera que o proxecto de decreto sometido a informe se axusta á legalidade vixente, polo que o 

informa favorablemente (artigo 43.2 da Lei 16/2010, de 17 de decembro). 

 

Santiago de Compostela, 13 de febreiro de 2019 

A secretaria xeral técnica da Consellería de Presidencia, Administracións Públicas e Xustiza 


